Ёгор пöль
Жысь Ёгор – пелькиник тушаа, гöрба, чукля кока пöрысь морт. Ветлöдлö сiйö сьöкыда да лабутнöя, мöсъяссянь, тыдалö, велалöма. А мый медся чуймöданаыс, дак сылöн чужö мыс. Абу чужöм, а дзонь павкнитöм пась. Пашкыртчöм тош да кузь юрси пытшкысь сöмын неуна тыдалö сылöн ичöтик ныр да син. Паныдалас кö вöрын сiйöс няр сьöлöма морт, пыр жö и весьöпöрас.

– Вексö вöрын ола, вот и нитшсялi,– баитö Ёгор аслас чужöм йылысь.

Ме сыысь ог пов. Тöда, мый сiйö бытшöм морт, да зэв ёна радейтö и челядьöс, и подаöс. Нöшта тятю баитлiс, мый кык пай пö сылы шаньлуныс дöнзьöма. Шань пöль, весиг лöгавны оз куж, оз куж и видчыны.

Со сы дорö, Шулим грездö, ме и вои июнь тöлысся асылö. Вои водз, курöгъяс нин садьмöмаöсь вöлi, а отир оз тыдав. Но Ёгорлöн воротаыс восьса нин вöлi. Сiйö, тыдалö, курöгъяссьыд водзджык садьмö.

– Чеччыд-ö нин? – чукöстi ме, кор пыри керкаас да сувтi пöлать улас. Керкаыс ыджыд, югыд да сöстöм. Сёян дась танiнсö торйöдöма пöвъясöн, лабичыс, джоджыс краситöма. Торйöдöм вежöсысь петiс кöзяиныс да шуис:

– Чеччим, пиö. Лöсьöдча со фермаö. Сiйö читкыра синмöн видзöдлiс менам шабур да киссьöм нинкöм вылö, пельпом вомöн öшалысь тыртöм ноп да вöнь костö сюйöм ыджыд пуртöс вылö. Чуньйывнас гыжйыштiс паськыд нырбордсö да юалiс:

– А тэ удитiн эн сёйнытö?

– Сёйи. Мамö пачсö талун водз асывнас ломтöма.

– А-а! Чöскыда сiйö тэнö талун вердiс?

– Шыд пулiс.

– Шыдöса рокöн на тай вердöма.

– Эз-з, сiйö тöн сёйи... А кыдз тэ тöдмалiн?

– Менам киöй кокни, кокöй чож, кывйöй лöсьыд, синмöй лэчыд...

– Вай мыссьыштам да сёям, вöлись фермаö каям. öвдöть, вердышт миянöс!

Недыр мысти ми мыссим чугунысь вöчöм мыссян дозйысь. öвдöть, Ёгорлöн иньыс, пызан вылö вайöма шыд, жаритö м курöг кольк да черинянь.

Пуксим пызан сайö. Ёгор пöль ме водзö пуктiс нянь шöрöм да матыстiс жаритöм курöг кольк да черинянь.

– Тэг шыдсö кö он сёй, вай этайöс кöть сёй,– шуис сiйö да кутiс шыд пытшкас крöшитны чорзьöм нянь.

Кöть и неважöн на сёйи, а другöн сёйсис нянь шöрöмыс да курöг колькйысь жаритöм джын рачыс. Сэсся öвси – колö, кыдз шуласны, и честь тöдны, – нюлыштi да пуктi паньöс.

Ёгор пöль вундiс чериняньсö, пуктiс ме водзö черинянь коркасö да шуис:

– Войнас тыпывъясöс куталi, öддьöн госаöсь. Сёй, эн дöзмы.

– Кинад куталiн?

– Позьö шуны киöн и куталi. Арайыс дзикöдз косьмöма, весиг сакöн он босьт найöс, дзик порсьпиян моз нюйтас ныръясьöны... – öвдöть, мыйöнкö юктöдышт миянöс!

Ырöш вöлi сук да чöскыд, бур шомöсысь. Ме бучки-юи сымда, мый лолавны немöн лои, да чеччи пызан сайысь.

«Тадз эськö мамöй вердiс,– мöвпыштi ме.– Да кысь нин, öтнас уджалö да... Но öнi ме сылы понда отсавны, кокньыдджык мамöлы лоас. А сэсся, гашкö, войнаыс помасяс да, айöс гортö лэдзасны».

Ёгор пöль сёйис дыр да уна – лунтыр кежлö. Юис ырöшсö да вöлись петiс пызан сайысь, чышкис öмсö тув вылын öшалан кичышкöдö. Сэсся кыскис лабич улысь выль нинкöм, пышыналöма и быдöн, да пыр жö корис кöмавны. 
Ме кöмаси порог дорас, а сiйö пасьтасис. Медводз сiйö пасьталiс лöз шабур, сэсся запонасис, а сэсся ас вылас павкнитiс брезентöвöй плащ. Гöлбöч западня вылын сылöн вöлi дасьтöма нин ыджыд пестер, чер да пöрт. Сэн жö куйлiс и ыджыд плеть.

– Но мый, Петя, сёянтö босьтiн?

Рази нопйöс, сэнi вöлi кымынкö шабдi пызьысь пöжалöм рача нянь, лук да йöв сулея. Ёгор пöль сюйыштiс сэтчö нянь чöвпан да неыджыд ёкмыльын кын картупель.

Жысь Ёгор олiс сöмын иньыскöд. Вöлi налöн пи, да сьöкыд дойясысь кулöма госпитальын. Кыкнанныс пыр уджалiсны, тшыг-нуждасö эз тöдлыны. На отсöгöн и суседъяслöн челядьыс вöлiны пыр пöтöсь.

Град йöр сайöдз миянöс колльöдicны öвдöть да кузь гöна кань.

– Дак тэ, öвдöть, вайöдлы вой кежлас челядьсö, – баитiс Ёгор пöль. Вайöдлан кö, гажаджык тэныд лоас.

– Вайöдла, вайöдла... Мунöй, Ен тiянкöд!

Мунiм ми паськыд улича шöрöд, луд вывтi чуклялысь ордымöд. Тайö туйыс миянöс петкöдiс сикт сайö да катöдiс мылькъяинö. А тасянь заводитчис рас. Сы сайын сулалiс ферма. Танi видзисны мöсъясöс, куканьясöс, порсьясöс да ыжъясöс.

Петiс шондi, раскыс мичаммис, мусянь кыпöдчис шоныд ру. Рас весьтса ымралысь руыс кыпöдчис вералöмöн сынöдас. Кыптiс луд вывсянь ыбшарлöн мича сьылöмыс. И юрвесьтса енэжыс, и туруна виддзыс, и важмöм йöрыс – ставыс кутiс ымравны шоныд руöн да кокниа пöжсьыны. Тайö небыр ру улас сьöкыда кыпöдчалiсны жукъяс, мича бордъяса бобувъяс, чеччалiсны öти местасянь – мöдлаö чиркъяс.

Миян юр весьттi öткöн да шытöг öта-мöд бöрсяыс сиктлань кыпöдчисны ракаяс. Найö жагвыв лэбисны, и миянлы кажитчис, мый на бордъясын шутьлялiс тöв. Медкузь майöг вылын пукалiс кайварыш да виччысис, тыдалö, кор мыччысяс аслас позйысь му шыр.

Фермаын кылiс быдсяма шыыс: баксiсны-горзiсны подаяс, чирзiсны лэбачьяс, троньгисны джыннянъяс, дзуртiс дзиръя...

Миянöс паныдалiс Титовна, фермаса кöзяйка да колхозса парторг. Сiйö вöлi паськыд пельпома, ыджыд мыгöра.

Гöгрöс чужöма, мелi, но тшыкöдiс сылысь чужöмбансö сьöд чут – мампас. И пукалö сiйö дзик тшöка шöрас.

– Дыр тай узянныд пöля-внук,– серамсорöн баитiс сiйö.– Лысьтыссис нин миян, колö лэдзны мöсъяссö.

– Ачыд öд тöдан, Титовна, ме öд пöрысь морт, а ёртöй – учöт на. öти кывйöн кö, челядь. Со и мошкоритчам. – öткодьяс и öксимö татчö, со и уджалам öтвылысь. Кок йывсьыным усям буди... Кор нин сэсся и воасны миян мужикъясным?

Кывзiнныд радиосö – бара немечыс зыртчö... 

– А порсьыд пыр йöз йöрö пырö, да пыр тай вашöтöны! Но кин нö миян пиысь водзын мунас?

– Рыжкосö лэдзам,– шуис Титовна. Телегаын куйлiсны öта-мöдас тэчöм ведраяс, гезъяс, сов тыра дозъяс. На костö ми тэчим ассьыным нопъясöс, вевттим менам шабурöн да Ёгорлöн плащöн.

– Сулав, недыр, чуть эг вунöдчы,– клопкис бокас Ёгор пöль да котöрöн пырис керкаö. öдйö сiйö петic. Киас сылöн вöлi отопки, гартiс сiйöс важмöм дöраö да сюйыштiс нопъяс.

– Мыля нö тэ сiйöс босьтiн, пöльö?

– А кыдз нö? Ассьыным кöзяинöс сьöрсьыным нуам,– зумыда шуис Ёгор пöль.

– Кинöс этö? – эг гöгöрво ме.

– Да, тайö Суседкосö.

– Сiйö мöй отопкиын олö?

Олö сiйö пач костын, а отопкиыс – сылöн корадодь. Тöн ме пуктывлi сылысь корадодьсö пач костö, тшöктi Суседкоыслы пуксьыны сэтчö. А талун со катöдам Синяшорö, выль керкаö. Сiйö миян водзын став туйсö восьтас.

– Со кыдзи!

– Сiдз, пиö, сiдз. Вай босьт тэ этайö ньöрсö да вöтлы Шулим уличаас. Вöр туй кузяыс мун. Эй, кин тэ, Рыжко?

– Ме, пöльö, танi ме,– шыасис Шурка, миян грездса нывка.

– Дак, вöрзьöдчы, мун водзас. А тэ, Титовна, отсав Петяыслы.

Шурка чеччис керка бокысь, дзебис кофтаас письмöяссö да чотiгтырйи восьлалiс вöв бöрся. Сiйö дузъялiс, мый эз сетны сылы помöдз лыддьыны письмöсö. Колö тай, бара на фотокарточка ыстöмаöсь... Сылы быд лун письмöяс локтöны: то танкистсянь, то моряксянь, то лётчиксянь. И кор сылысь юасьöны, кодсянь воис письмöыс, пыр öтмоза вочавидзö:

– Меддонаöй бара гижöма.

– Кытöн сiйö олö?

– Кар-пö-пö-пö, улича-тра-ля-ля, керкаас – кык нуля.

Пашка, сылöн воныс, гусявлiс Шуркалысь письмöяссö, и ми став письмöсö лыддьывлiм.

Вöрзисны вöвъяс, нор гöлöсöн Шурка босьтчис сьывны.  Ёгор пöль восьтiс заворсö да ачыс кайис потшöс прасла вылö. Мöсъяс сiйö и виччысисны: тэрмасьöмöн, пелька уськöдчисны векни заворö. Пöрысь морт öти киас кутiс зор, а мöд кинас шенасьöмöн вöтлiс подаясöс вöляö да лыддис налысь юр лыдсö. Мöсъяс вöлiны сьöдöсь, гöрдöсь, сераöсь, чочкомöсь, а öти на пиысь вöлi нельки лöз. öтияслöн сюрыс вöлi кузь, мöдъяслöн дженьыд, сöмын чунь кузя. И быдöнлöн сюрыс аслыссяма: кодлöнкö веськыд, кодлöнкö пытшланьыс гартовтчö ма, а кодлöнкö веськыда юр весьтас нюжöдчöма, паськалö ма дзик гöр вож моз. Уна мöс вöлi и сюртöм.

Медбöрын загунысь петiс гöрд öш, паськыд кымöса да кыз морöса. Сiйö локтiс ме весьтöдз, сувтiс. Дыркодь видзöдiс ме вылö, скöра ышловзис да бринь-бринькерис юрнас. Ме вешйыштi бöрланьö, а Титовна шуис сылы: 
– Тэ бара, Король, эн чушъяв ёна, эн повзьöдлы повтö мъясöс. Сэсся öшкыд бротьйис-мунiс мöсъяс бöрся. А ме мöвпалi: «Кутшöм тэ, король... сюртöм да?.. Коронатöм король...»

Матыстчис миян дорö Ёгор пöль, öвтыштiс кузь ньöрнас ялавичьяслань да дöзмана шуис: 

– öдва талун кокнысö вöрöдöны.

Титовна сылы паныд:

– Оз öд гöрны вöтлыны, найöс и лысьтыны на оз ков.

– Сибдасны кö кытчöкö, чöрту, на вöсна тэ кывкут! Колiс гортö на кольлыны.

– Тэ гöгöрвоан он, Ёгорушко: куш идзас вылын найöс кыскам. Сё мöскöс пöтджыка вердiм. Ачыд öд тöдан, кутшöм йöв планъяс вöлiны. Да нöшта на и фонд оборонаö сетiм йöвтö. Гашкö, оз и ков вöлi тадзисö отсавны?

– Кыдз сэсся овны, он кö сет? Ас му дорйысьясöс оз позь тшыгйöдны. Ачым вöлi войнаяс вылас. И японскöй, и германскöй, и гражданскöй прöйдитлi. Суворов на шулiс: салдатлöн бурмö сэк сьöлöмыс, кор сылöн пöт кынöмыс!

– Со сэтчö и асьтö на вайöдiн,– кывкöрталiс Титовна.– Кыдзкö мырсямö нин. Бур пöскöтинаын найö öдйö яйсяласны.

Мöсъяс мунiсны йирсьöмöн, жагöника. Жагвыв мунiс Ёгор пöль да Титовна костын и сёрниыс. Ёнджыкасö найö баитiсны олöм йылысь, удж йылысь, война йылысь. Да пыр сiдз артмывлiс: мыйсянь кöть эз заводитчыв сёрниыс,  а помасьлiс пыр война йылысь висьтасьöмöн. Тайö – пыр медкузь сёрни, сы дырйи пыр овлö ойзöм, горзöм, ышлолалö м да синваöн бöрдöм.

Ёгор пöль Титовнакöд эз ойзыны ни эз горзыны, кöть и кыкнанныслöн вöлi ыджыд шог: война ньылыштiс Ёгор пöльлысь писö, а Титовналысь – верöссö. Гашкö, сы вöсна, мый шогыс важöн нин налысь синвасö пыдзыртiс. А гашкö, кутшöмкö лача на кутiсны.

Вуджим медводдза сён. Мöсъяс дыр сэнi чурскöдчисны, сöмын юисны эз шорысь, а ичöтик гöпъясысь. Вуджим сёнсö бура, некод эз сибды, кöть и пидзöсöдзныс дзурскысьлiсны нюр сяма гöпъясö.

Бöраным колис Шонытмыс – коркöя кералöм вöр дi, кодi öнi тырöма понöльöн да посни пуясöн. А миян водзын сулалiс тöвнырöн сыналöм да летйöм пуяса джуджыд вöр. Уна пукуйлiс муас да сiсьмис. Синяшорöдз тасянь дас кык верст, но сэтчаньöдз нуöдö бур туй – Шулим ордым. Сiйöс керавлö маöсь нелямын воöдз на, медым кыскавны Строганов заводысь чугун.

Мöд сён сайын, Гавкамысын, сувтiм шойччыны. Корольлы танi, тыдалö, эз кажитчы да öддзис буавны-баксыны да ас водзсьыс кокнас коявны мусö. Но сы дорö матыстчис пöрысь мöс, пондiс нювны сылысь кыз голясö да öш лöнис буалöмысь. Бурасис, тыдалö, мышкыртiс юрсö да лöсьыдысла кунис синсö.

Ялавичьяс пыр и водiсны шойччыны; долыд, тыдалö, налы бур местаысь. Уна мöс сулалiс кок йылас да мудзтöг рöмидзтic.

Ставöн пуксим вуджöр сайö, пажнайтыштiм да шойччö- дыштiм мудзöм кокнымöс. Титовна да отсасьысьяс сёйыштöм бöрын пöрöдчисны небыд турун вылö да пыр жö и ланьтiсны.

Сöмын Шурка бара кыскис зепсьыс письмöяссö. Ми овмöдчим вывтасiнö, кысянь тыдалiс вöв табунлöн йирсьöм. Ёгор пöль öзтiс каллянсö да пуксис мыр вылö, а ме пондi серöдны бедь-пеганука.

– Пöль, а мыля тайö местаыс шусьö Гавкамысöн? – юаси ме сылысь.

– Мыля сiдз шусьö? – тöдчöдiс пöрысь морт, юрсьыс лэдзис вурун шапкасö да пуктiс орччöн. А вöлöма сэтшöм морт, сы нимöн и шулöмаöсь. Багатыр вöлöма.

– Висьтышт сы йылысь.

– Мый и висьтавны сы йылысь? Узьыштiн эськö, мудзин öд.

– Эг мудз, пöльö...

– Эн, дак кывзы, чожажык кадыс коляс. Со кывлi ме татшöм висьт. Кывзы. Висьтала.

